
MOLTAÍ

Iarrann an Coiste um Shaoirsí Sibhialta, um Cheartas agus um Ghnóthaí Baile ar an gCoiste 
um Ghnóthaí Eachtracha, mar an coiste atá freagrach, na moltaí seo a leanas a ionchorprú ina 
thairiscint i gcomhair rúin:

A. de bhrí, de réir chur chuige an Aontais i leith gné sheachtrach na himirce, go ndeachaigh 
an tAontas i mbun comhair le tríú tíortha i réimse an rialaithe teorann agus an 
bhainistithe imirce; de bhrí gur díol imní é ‘seachtrú’ bhainistiú teorainneacha agus rialú 
imirce AE i bhfianaise rioscaí féideartha go ndéanfaí sáruithe ar chaighdeáin chearta an 
duine, agus de bhrí gur cheart don Aontas rialú teorann agus bainistiú imirce a 
dhéanamh ar bhealach daonnúil agus sábháilte; de bhrí go gcuirtear béim láidir i 
gComhaontú nua AE maidir le hImirce agus Tearmann ar an gcomhar le tríú tíortha; de 
bhrí gur gá gach cineál comhair a bheith fódaithe i gcearta bunúsacha agus i gcearta an 
duine;

B. de bhrí go sonraítear in Airteagal 208 den Chonradh ar Fheidhmiú an Aontais Eorpaigh 
(CFAE) go mbeidh sé mar phríomhchuspóir ag cúnamh um fhorbairt an bhochtaineacht 
a laghdú agus, san fhadtéarma, deireadh a chur leis an mbochtaineacht; de bhrí gur 
ábhar imní é, dá bhrí sin, gur níos minice anois a úsáidtear an comhar um fhorbairt le 
haghaidh rialú imirce i dtríú tíortha; de bhrí nár cheart leithdháileadh cúnaimh um 
fhorbairt ón Aontas i gcomhpháirtíochtaí déthaobhacha nó iltaobhacha le tíortha i mbéal 
forbartha a bheith coinníollach ar an gcomhar maidir le beartais imirce;

C. de bhrí go gceanglaítear le dlí AE go gcomhlíonfar cearta bunúsacha i ngníomhaíocht 
uile inmheánach agus sheachtrach AE; de bhrí gur cheart do chearta an duine a bheith 
ina gcuid lárnach de bheartas eachtrach agus seachtrach AE; de bhrí gur cheart do 
bheartas imirce seachtrach AE a bheith ag cloí go docht leis an gCoinbhinsiún Eorpach 
um Chearta an Duine agus le Cairt um Chearta Bunúsacha an Aontais agus le dlí AE 
agus le dlí idirnáisiúnta;

D. de bhrí gur cheart é a bheith d’aidhm ag beartas imirce seachtrach an Aontais cearta 
bunúsacha na ndaoine easáitithe a bhfuil cosaint idirnáisiúnta de dhíth orthu i dtíortha 
tionscnaimh agus idirthurais a chosaint; de bhrí gur cuireadh in iúl go raibh imní ann 
faoin tionchar atá ag beartais reatha ar chearta na ndaoine i dtríú tíortha, go háirithe 
maidir le dínit an duine, an ceart chun imeacht ón gcríoch, chun tearmainn, chun sláine 
an duine, chun saoirse agus slándála, an toirmeasc ar dhrochíde, ar refoulement, ar 
fhrithbheartaíocht agus ar ionnarbadh comhchoiteann, agus ráthaíochtaí nós imeachta; 

E. de bhrí gur cailleadh 20 000 duine ar a laghad sa Mheánmhuir ó 2014 i leith agus gur 
cailleadh go leor eile feadh bealaí imirce i bhfásach an tSahára agus in áiteanna eile; de 
bhrí go raibh tuairiscí leanúnacha ar fhrithbheartaíocht agus ar sháruithe ar chearta an 
duine ag teorainneacha seachtracha AE, go háirithe na cinn sin atá suite idir an Ghréig 
agus an Tuirc agus idir an Chróit agus an Bhoisnia agus an Heirseagaivéin;

F. de bhrí gur sárú ar dhlí idirnáisiúnta na mara, gan chúnamh a thabhairt do dhaoine atá i 
nguais ar muir agus daoine a bhrú ar ais chuig calafoirt neamhshábháilte i dtríú tíortha, 
mar a chumhdaítear sa Choinbhinsiún Idirnáisiúnta um Shábháilteacht Anama ar Muir 
(SOLAS) ó 1974, an Coinbhinsiún Idirnáisiúnta maidir le Cuardach agus Tarrtháil ar 

Muir (SAR) ó 1979 agus an ceart chun na beatha agus an ceart chun tearmainn; de bhrí 
gur cheart do na Ballstáit cloí leis an oibleagáid sin in Imchuach na Meánmhara ina 
iomláine agus nár cheart dóibh daoine aonair ná eagraíochtaí a choiriúlú as tacaíocht nó 
cúnamh a chur ar fáil do dhaoine atá i nguais, mar a mhol an Coimisiún sa treoir uaidh 
in 20201; de bhrí gur oibleagáid faoin dlí idirnáisiúnta é oibríochtaí leormhaithe 
éifeachtacha cuardaigh agus tarrthála a bhunú, a oibriú agus a chothabháil agus gur 
cheart don Aontas a bheith ag tacú leis an méid sin; 

G. de bhrí ó 2016 i leith, go bhfuil an tAontas ag cur le líon na gcomhaontuithe agus na 
socruithe neamhfhoirmiúla le tríú tíortha maidir le filleadh agus athligean isteach, lena 
n-áirítear dearbhuithe comhpháirteacha imirce, meabhráin tuisceana, comhghníomh don 
todhchaí, nósanna imeachta oibríochta agus dea-chleachtais; de bhrí, faoi mar a 
dhéantar le comhaontuithe foirmiúla um athligean isteach, go ndearbhaítear leis na 
socruithe neamhfhoirmiúla sin gealltanais na stát a gcuid náisiúnach (nó daoine eile) a 
athligean isteach agus nósanna imeachta a bhunú faoin gcaoi ar cheart filleadh a chur i 
gcrích go hiarbhír; de bhrí go bhfuil 11 shocrú neamhfhoirmiúla ar a laghad curtha ar 
bun ag an Aontas ó 2016 i leith, agus gan ach comhaontú nua amháin um athligean 
isteach curtha i gcrích aige; de bhrí sna socruithe neamhfhoirmiúla atá ann le tríú tíortha 
maidir le himirce go bhfuil easpa coimircí i leith cearta náisiúnach tríú tír agus i leith 
forálacha maidir le foirceannadh nó fionraí i bhfianaise sáruithe ar chearta an duine;

H. de bhrí go bhfuil ról níos mó ag an nGníomhaireacht Eorpach um an nGarda Teorann 
agus Cósta (Frontex) sa chomhar praiticiúil agus oibríochtúil le tríú tíortha, lena n-
áirítear an comhar maidir le filleadh agus athligean isteach, oiliúint, cúnamh oibríochtúil 
agus teicniúil a sholáthar d’údaráis tríú tíortha chun críocha bainistithe teorann agus 
rialaithe teorann, oibríochtaí nó oibríochtaí comhpháirteacha a dhéanamh ag 
teorainneacha seachtracha an Aontais nó ar chríocha tríú tíortha, agus oifigigh 
idirchaidrimh agus foireann oibríochtúil a imscaradh i dtríú tíortha; 

I. de bhrí gur cháin iarRapóirtéir Speisialta na Náisiún Aontaithe maidir le cearta an duine 
atá ag imircigh an easpa faireacháin agus cuntasachta i leith chomhaontuithe imirce AE; 
de bhrí gur chinn sé freisin gur beag comhartha atá ann gur bhain cearta an duine nó an 
fhorbairt tairbhí breise as comhpháirtíochtaí soghluaisteachta;

J. de bhrí go bhfuil roinnt tríú tíortha tar éis smuigleáil a choiriúlú agus soghluaisteacht 
imirce réigiúnaí a shrianadh faoi chuimsiú an chomhair a dhéanann siad leis an Aontas; 
de bhrí go bhfuil tionchar ag coiriúlú na himirce sa Nígir ar shlite beatha agus ar 
shaorghluaiseacht i gComhphobal Eacnamaíoch Stáit na hAfraice Thiar (ECOWAS), a 
bhfuil sraith prótacal curtha i bhfeidhm acu ó 1975 i leith lena gceadaítear 
saorghluaiseacht daoine laistigh den réigiún;

K. de bhrí go ndearna roinnt iriseoirí iniúchacha agus grúpaí faireacháin ar chearta an 
duine doiciméadú ar sháruithe ar chearta an duine a thuairiscítear go bhfuil baint acu – 
go díreach nó go hindíreach – le cur chun feidhme bheartas imirce AE i dtríú tíortha; de 
bhrí go bhfuil roinnt eagraíochtaí de chuid na sochaí sibhialta (ESSanna) tar éis 
imeachtaí dlíthiúla a thionscnamh i gcoinne an Aontais agus a Bhallstát mar gheall ar 
sháruithe den sórt sin; de bhrí go ndearnadh gearán le Cúirt Iniúchóirí na hEorpa maidir 

1 Treoir ón gCoimisiún an 23 Meán Fómhair 2020 maidir le cur chun feidhme rialacha an Aontais i dtaca leis an 
sainmhíniú ar éascú teacht isteach, idirthurais agus cónaí neamhúdaraithe agus é sin a chosc (C(2020)6470).

le cistiú ón Aontas sa Libia, inar iarradh go gcuirfí ar fionraí an clár ina dtacaítear le 
gardaí cósta na Libia i bhfianaise go ndearnadh sárú ar rialacháin AE maidir le dlí 
maoinithe agus ar rialacháin idirnáisiúnta maidir le cearta an duine2; de bhrí gur 
cuireadh gearán faoi bhráid na Cúirte Coiriúla Idirnáisiúnta i gcoinne roinnt oifigeach 
de chuid an Aontais agus de chuid na mBallstát, oifigigh ba chúis le bás na mílte duine 
in aghaidh na bliana, refoulement (filleadh in aghaidh tola) na mílte imirceach a bhí ag 
iarraidh teitheadh as an Libia, oifigigh a rinne dúnmharú, díbirt, príosúnacht, 
sclábhaíocht, céadadh, éigniú, géarleanúint agus gníomhartha mídhaonna eile in 
aghaidh na ndaoine sin3 a choimisiúnú ina dhiaidh; 

L. de bhrí nach ndearna an Coimisiún meastóireacht fós ar an tionchar a bheidh ag cur 
chun feidhme na gcreataí leantacha beartais imirce dá chuid, go háirithe an Cur Chuige 
Domhanda i leith na himirce agus na soghluaisteachta agus an Creat Comhpháirtíochta 
nua maidir le Cearta an Duine atá ag Náisiúnaigh Tríú Tír, mar aon leis an tionchar ar 
chearta an duine a bheidh ag comhar an Aontais le tríú tíortha maidir leis an imirce; de 
bhrí go mbainfeadh an mheastóireacht sin tairbhe as comhairliúchán leis na pobail a 
ndéantar difear dóibh agus as rannpháirtíocht fhóinteach na bpobal sin agus gur gá í a 
dhéanamh i bhformáid uileghabhálach, cuimsitheach agus phoiblí d’fhonn a áirithiú go 
mbeidh beartas imirce seachtrach AE i gcomhréir go hiomlán le cearta an duine;

1. á iarraidh ar an gCoimisiún meastóireacht chuimsitheach a dhéanamh ar na 
himpleachtaí atá ag beartas imirce seachtrach AE ar chearta an duine, agus aird ar leith á 
tabhairt ar ráiteas AE-an Tuirc, ar an gcomhar leis an Libia, ar an gComhghníomh don 
Todhchaí leis an Afganastáin, ar na tionscadail a rinneadh faoi Phróiseas Chartúm, 
comhar Frontex maidir le bainistiú teorainneacha, comhaontuithe agus gníomhaíocht ar 
muir;

2. á iarraidh ar an gCoimisiún faisnéis a bailíodh trí idirphlé buan le ESSanna agus le 
gníomhaithe eile atá ag obair ar an láthair a chur san áireamh ina chuid meastóireachta, 
agus réimsí agus uirlisí a d’fhéadfaí a fheabhsú a shainaithint bunaithe ar chonclúidí na 
meastóireachta sin;

3. á iarraidh ar an gCoimisiún comhar níos mó a chothú le tríú tíortha maidir le cur chuige 
cuimsitheach i gcomhréir le cearta an duine, go háirithe an ceart chun tearmainn, an 
toirmeasc ar dhrochíde, prionsabal an non-refoulement, an ceart chun saoirse, agus an 
toirmeasc ar ionnarbadh comhchoiteann;

4. á iarraidh ar an gCoimisiún agus ar ghníomhaireachtaí an Aontais an comhar atá ar bun 
acu le tríú tíortha a fhionraí nó a athbhreithniú, lena n-áirítear cistiú sonrach agus 
tionscadail shonracha a chur ar fionraí, ina gcuirtear i mbaol cearta na ndaoine a 
ndéantar difear dóibh, lena n-áirítear i gcás nach n-urramaíonn tríú tíortha go hiomlán 
na cearta bunúsacha a eascraíonn as Coinbhinsiún 1951 na Náisiún Aontaithe maidir le 
Stádas Dídeanaithe agus as an gCoinbhinsiún Eorpach um Chearta an Duine araon, i 

2 Global Legal Action Network (GLAN), EU financial complicity in Libyan migrant abuses [An Líonra um 
Ghníomhaíocht Dlí Dhomhanda (GLAN), Comhpháirteachas airgeadais AE i mí-úsáid imirceach sa Libia]
3 Students of the Capstone on Counter-Terrorism and International Crimes . [Mic léinn Capstone maidir le 
Frithsceimhlitheoireacht agus Coireanna Idirnáisiúnta], teachtaireacht chuig Oifig Ionchúisitheora na Cúirte 
Coiriúla Idirnáisiúnta dar teideal EU Migration Policies in the Central Mediterranean and Libya [Beartais Imirce 
AE sa Mheánmhuir Láir agus sa Libia] (2014-2019).

gcás nár dhaingnigh tríú tíortha na coinbhinsiúin sin, nó i gcás nach gcomhlíonann na 
tríú tíortha Coinbhinsiúin SOLAS agus SAR; á chur i bhfáth nár cheart go dtacódh 
beartas imirce seachtrach imirce AE le tascradh ar muir lena gcuirfí daoine ar ais chuig 
calafort nach bhfuil sábháilte;

5. á iarraidh ar an gCoimisiún agus ar na Ballstáit, i bhfianaise na sáruithe tromchúiseacha 
ar chearta an duine i gcoinne dídeanaithe, iarrthóirí tearmainn agus imirceach sa Libia, 
lena n-áirítear iad siúd a thascraítear ar muir, athbhreithniú práinneach a dhéanamh ar 
gach gníomhaíochtaí comhair atá ar bun le garda cósta na Libia agus iad a chur ar 
fionraí go dtí go mbeidh ráthaíochtaí soiléire ann i dtaobh chomhlíonadh chearta an 
duine;

6. ag tagairt don ráiteas ón Aontas Eorpach agus ón Tuirc, faoina ndearnadh sáruithe ar 
chearta an duine, sáruithe atá ar neamhréir le Cairt um Chearta Bunúsacha an Aontais 
Eorpaigh; á iarraidh ar an gCoimisiún athbhreithniú a dhéanamh go práinneach ar an 
ráiteas ón Aontas Eorpach agus ón Tuirc chun a áirithiú go gcomhlíonfaidh sí go docht 
na caighdeáin maidir le cearta an duine agus dlí an Aontais;

7. á thabhairt dá haire go bhfuil comhar an Aontais le tríú tíortha dírithe ar an ngá atá le 
líon na ndaoine a fhilltear a mhéadú, gan measúnú críochnúil a bheith á dhéanamh ar na 
himpleachtaí ó thaobh sáruithe ar chearta an duine de; á thabhairt dá haire go 
bhféadfadh sé a bheith níos deacra ar imircigh dul isteach i dtír de bharr rialuithe 
teorann níos láidre agus beartais víosa srianta, in ainneoin go dteastaíonn cosaint uathu; 
á chur i bhfáth nach amháin go bhféadfadh an cúinse sin dochar a dhéanamh don cheart 
chun tír a fhágáil, ach go bhféadfadh sé dochar a dhéanamh don cheart chun tearmainn 
freisin mar a chumhdaítear sa dlí idirnáisiúnta um chearta an duine;

8. á chur in iúl gur cúis mhór imní di na tuairiscí leanúnacha ar fhrithbheartaíocht ina 
bhfuil gníomhaithe Eorpacha ag teorainneacha seachtracha an Aontais rannpháirteach; á 
mheas go mbaineann sáruithe ar chearta an duine, go háirithe ar an gceart chun 
tearmainn, ag aon ghníomhaí a bhfuil baint aige le bainistiú teorainneacha, go mbaintear 
an bonn de na hiarrachtaí atá ar bun chun go mbeidh beartas imirce cearta-bhunaithe 
daonnúil ann ar an leibhéal domhanda;

9. á chur i bhfáth a thromchúisí atá na líomhaintí maidir le gníomhaíochtaí 
neamhdhleathacha a bheith á ndéanamh ag soithí Frontex agus aon iompar 
comhpháirteach a d’fhéadfadh a bheith ann in oibríochtaí frithbheartaíochta muirí á 
cháineadh aici; á iarraidh ar an gCoimisiún, ina cháil mar chaomhnóir na gConarthaí, 
éileamh stóinseach a eisiúint go ndéanfaí imscrúdú neamhspleách ar na líomhaintí sin 
agus ar an gcaoi a ndéantar faireachán ar oibríochtaí Frontex chun a áirithiú go 
gcomhlíonann siad an dlí idirnáisiúnta agus na prionsabail agus na luachanna a 
bhaineann le cosaint na ndaoine sin atá i mbaol ar muir; thairis sin, á chur in iúl gur 
ábhair imní di faireachas aeir Frontex a tharchur chuig tríú tíortha chun daoine atá ag 
teitheadh ó chéastóireacht agus íde mhídhaonna agus tháireach a thascradh; á mheabhrú 
gur cheart do stiúrthóir feidhmiúcháin Frontex, de bhun Airteagal 46 de Rialachán (AE) 
2019/1896, aon ghníomhaíocht a chur ar fionraí nó a fhoirceannadh, ina hiomláine nó i 
bpáirt, má mheasann sé/sí go bhfuil sáruithe ar chearta bunúsacha nó ar oibleagáidí 
cosanta idirnáisiúnta ar siúl, ar sáruithe iad atá de chineál tromchúiseach agus gur 
dóchúil go leanfar den sárú;

10. á chur in iúl gur díol sásaimh di an admháil ón gCoimisiún gur gá sásra neamhspleách 
um fhaireachán ar theorainneacha a bhunú agus go ndearnadh an togra sin a áireamh i 
gComhshocrú an Aontais maidir le hImirce agus Tearmann; á iarraidh, i ndáil leis an 
méid sin, go mbunófaí sásra uile-Aontais lena bhféadfar imscrúdú neamhspleách a 
dhéanamh ar sháruithe líomhnaithe ar dhlí AE ag na teorainneacha d’fhonn deireadh a 
chur le sáruithe ar chearta bunúsacha agus ar chearta an duine; á áitiú gur gá 
neamhspleáchas, trédhearcacht agus éifeachtacht ionstraime den sórt sin a áirithiú;

11. á iarraidh go ndéanfaí sainordú Ghníomhaireacht an Aontais Eorpaigh um Chearta 
Bunúsacha a leathnú chun go mbeidh sí in ann ról comhairleach a fheidhmiú sa ghné 
sheachtrach de bheartais tearmainn agus imirce AE agus ina rannpháirtíocht i gcleachtaí 
faireacháin;

12. á athdhearbhú faoin gcomhar le tríú tíortha i gcomhthéacs ghné sheachtrach bheartas 
imirce an Aontais gur cheart forbairt a chur chun cinn agus aghaidh a thabhairt ar 
bhunchúiseanna na himirce éigeantais trí dheireadh a chur leis an mbochtaineacht agus 
trí dheiseanna eacnamaíocha a chruthú, freagairt do riachtanais ghearrthéarmacha agus 
fhadtéarmacha na ndídeanaithe, na n-imirceach agus na bpobal i dtíortha tionscnaimh, 
idirthurais agus cinn scríbe, rannchuidiú leis an gcomhrac in aghaidh na seineafóibe, an 
chiníochais agus an idirdhealaithe, cuidiú le dálaí maireachtála níos fearr a dhaingniú 
agus rochtain ar chearta a ráthú do dhídeanaithe, d’imircigh agus do dhaoine gan stát ar 
fud an domhain, agus urraim iomlán do dhlí idirnáisiúnta a chur chun cinn; á iarraidh ar 
an Aontas, go háirithe, gan bac a chur ar shaorghluaiseacht i réigiún ECOWAS, a bhfuil 
traidisiún fada imirce séasúraí agus ciorclaí aige;

13. á chur i bhfáth gur gá don chomhar le tríú tíortha a bheith bunaithe ar 
chomhpháirtíochtaí marthanacha a rachaidh chun tairbhe don dá thaobh; á iarraidh ar an 
gCoimisiún a áirithiú nach sáróidh beartais maidir leis an gcomhar um fhorbairt na 
prionsabail agus na cuspóirí a chumhdaítear in Airteagal 208 de CFAE, eadhon an 
bhochtaineacht a laghdú agus, san fhadtéarma, deireadh a chur leis an mbochtaineacht; á 
chur i bhfios go bhféadfaidh comhpháirtíochtaí soghluaisteachta agus cláir oibre 
chomhchoiteanna don imirce agus don tsoghluaisteacht a bheith ina n-uirlisí 
éifeachtacha chun feabhas a chur ar an gcomhar le tríú tíortha maidir leis an imirce;

14. á iarraidh ar an Aontas an diaspóra, na pobail a ndéantar difear dóibh, na heagraíochtaí 
atá faoi stiúir na ndídeanaithe agus na n-imirceach, go háirithe iad siúd atá faoi stiúir na 
mban, agus ionadaithe na sochaí sibhialta a áireamh i gceapadh, cur chun feidhme agus 
meastóireacht na dtionscadal a dhéantar i dtríú tíortha;

15. á áitiú gur gá maoirseacht agus grinnscrúdú Pharlaimint na hEorpa a mhéadú le linn 
cheapadh, chur chun feidhme agus mheastóireacht na gcomhaontuithe comhair le tríú 
tíortha maidir le himirce; á chur in iúl gur saoth léi gur sheachain an Coimisiún 
grinnscrúdú Pharlaimint na hEorpa ina chomhar le tríú tíortha maidir le himirce;

16. á chur in iúl gur saoth léi an easpa trédhearcachta a bhaineann le Ciste Iontaobhais 
Éigeandála an Aontais Eorpaigh don Afraic (EUTF) agus an fíoras nach bhfuil baint ag 
an bParlaimint le grinnscrúdú air; á iarraidh ar an gCoimisiún athbhreithniú 
cuimsitheach a dhéanamh ar chur chun feidhme EUTF, lena n-áirítear trí athbhreithniú a 
dhéanamh ar chomhdhéanamh a bhoird, trína áirithiú go mbeidh an Pharlaimint 

rannpháirteach go gníomhach, lena n-áirítear grinnscrúdú ar roghnú na dtionscadal, 
agus trí idirphlé a chothú le ESSanna áitiúla atá ag obair ar an láthair agus le ESSanna a 
bhaineann le cearta an duine; á iarraidh gur trédhearcach cur chun feidhme EUTF agus 
go gcoinneofaí an Pharlaimint ar an eolas ag gach céim;

17. ag cáineadh gur níos minice a bhíonn an tAontas agus na Ballstáit ag úsáid socruithe 
neamhfhoirmiúla le tríú tíortha, socruithe ar thángthas orthu in éagmais grinnscrúdú 
parlaiminteach cuí agus maoirseacht dhaonlathach agus bhreithiúnach; á iarraidh go 
mbeidh trédhearcacht iomlán ann maidir leis na socruithe sin agus a gcur chun feidhme; 
á iarraidh ar an gCoimisiún urraim a thabhairt do shainphribhléidí na Parlaiminte i 
gcinntí maidir leis an ngné sheachtrach de bheartais imirce AE i gcomhréir le hAirteagal 
218 de CFAE;

18. á iarraidh go ndéanfar sásraí iomchuí oibríochtúla, tuairiscithe, faireacháin agus 
cuntasachta, lena n-áirítear leigheasanna breithiúnacha éifeachtacha, a chomhtháthú i 
gcomhar an Aontais le tríú tíortha, go háirithe comhaontuithe neamhfhoirmiúla agus 
comhar airgeadais; á iarraidh ar an gCoimisiún, go háirithe, sásra faireacháin ábhartha a 
bhunú atá neamhspleách, trédhearcach, éifeachtach, rannpháirteach don tsochaí 
shibhialta agus d’oibrithe allamuigh, agus tráthrialta, a mbeidh torthaí air a mbeidh 
teacht ag an bpobal orthu;

19. á iarraidh ar an Aontas agus ar na Ballstáit conairí sábháilte dleathacha chuig an Aontas 
a fhorbairt agus a mhéadú chun imircigh agus dídeanaithe a chosaint chun nach mbeidh 
orthu tabhairt faoi bhealaí contúirteacha, lena n-áirítear tríd an méid a rannchuidíonn na 
Ballstáit le cuspóir riachtanais UNHCR maidir le hathlonnú domhanda a mhéadú agus 
trí bhealaí nua imirce dlíthiúla a thabhairt isteach do thíortha comhpháirtíochta, agus ar 
an gcaoi sin uirlisí luachmhara a dhéanamh díobh chun gur féidir an comhar 
déthaobhach agus iltaobhach a chomhlánú i réimse na himirce dleathaí agus na 
soghluaisteachta; á athdhearbhú, go háirithe, go bhfuil léirscaoileadh víosaí 
ríthábhachtach chun go mbeidh fíor-chomhpháirtíocht le tríú tíortha a rachaidh chun 
tairbhe don dá thaobh ann;

20. á thabhairt chun suntais ról lárnach na n-eagraíochtaí idirnáisiúnta, amhail UNHCR, 
UNICEF agus an Eagraíocht Idirnáisiúnta um Imirce (IOM), i dtaobh feabhas a chur ar 
chosaint chearta an duine gar do na tithe óna dteitheann siad; á iarraidh ar an Aontas 
níos mó tacaíochta a thabhairt do na heagraíochtaí sin agus a áirithiú go bhféadfaidh 
eagraíochtaí daonnúla ina gcuid gníomhaíochtaí uile freastal gan bhac ar na himircigh 
uile atá i ngátar, lena n-áirítear ag saoráidí coinneála agus ag pointí trasnaithe teorann, 
chun cúnamh daonnúil agus cúnamh leighis, lena n-áirítear seirbhísí maidir le baill 
teaghlach a lorg, a chur ar fáil dóibh; 

21. á thabhairt dá haire go n-áirítear sa chuid is mó de na 18 gcomhaontú oifigiúla um 
athligean isteach (EURAnna) a tugadh i gcrích go dtí seo náisiúnaigh tríú tír a athligean 
isteach i dtír idirthurais; ag cur béim ar an bhfíoras go bhfuil baol ann maidir leis na 
fillteacha ar na tíortha idirthurais go ndéanfar sáruithe ar chearta an duine atá ag fillithe; 
á iarraidh go ndéanfaí forálacha chun cearta an duine a chur i ngníomh, lena n-áirítear 
prionsabal an non-refoulement agus bearta atá dírithe ar refoulement indíreach nó 
refoulement slabhra a chosc, rud a dhéanfaí a áireamh go córasach i gcomhaontuithe um 
athligean isteach agus i gcomhaontuithe neamhfhoirmiúla; á iarraidh ar an gCoimisiún, 

thairis sin, a áirithiú go bhfuil clásal maidir le fionraí sna EURAnna lena gceadaítear 
briseadh aontaobhach ina leith i gcás ina ndéanfaí sáruithe leanúnacha ar chearta an 
duine dá mbarr;

22. á chur i bhfáth faoi Rialachán (AE) 2019/1896 tá de cheanglas ar Frontex tuairisciú 
tráthúil, comhsheasmhach, trédhearcach, iomlán agus cruinn a chur ar fáil don 
Pharlaimint ar a chuid gníomhaíochtaí i dtaca leis an gcomhar le tríú tíortha agus, go 
háirithe, cúnamh teicniúil agus oibríochtúil i réimse an bhainistithe teorainneacha agus 
an fhillte i dtríú tíortha, agus le hoifigigh idirchaidrimh a imscaradh, agus i dtaca le 
faisnéis mhionsonraithe ar chomhlíonadh na gceart bunúsach;

23. á iarraidh i gcomhaontuithe stádais ad hoc Frontex go ndéanfaí bearta sonracha a chur 
san áireamh chun cearta an duine a chur i ngníomh mar chuid de bhainistiú 
teorainneacha agus go ndéanfaí sásra cuntasachta soiléir maidir le sáruithe a 
d’fhéadfadh a bheith ann ar chearta an duine a chur san áireamh; á iarraidh ar Frontex 
Coistí DROI, AFET agus LIBE na Parlaiminte a chur ar an eolas go tráthrialta faoi aon 
ghníomhaíochtaí a bhaineann leis an gcomhar le tríú tíortha agus, go háirithe, maidir le 
cearta an duine a chur i ngníomh mar chuid de na gníomhaíochtaí sin.

